
95

A batteiva in to mûggio malapeña

Quella scarega primma ch’a feriva

Trent’ommi, e a ne spacciava uña vinteña;

Zà a ûna scarega nêuva se vegniva

Pe spacciâne atrettanti o scioâghe a veña;

Ma Colombo ciù pronto ô a prevegniva

Comandando ä so truppa ch’a s’avanse

Lesta a combatte con e spae e co-e lanse.

Questa i danni sofferti da lontan

A i fa pagâ a i nemixi da vixin,

Anzi a l'è in guagno via de man in man

Che va a lotta impegnandose!... Meschin

Scibben ch’ô foîse forte quell’Indian,

Ch’ô l'intoppava a sciabbra de Martin.

De Giacomo, o de Yanez, o de Fiesco

Oppù de Temo, lê ô me stava fresco!

Con lô a so parte, e a parte anzi maggiô

Cö spirito, co-a voxe e con l’azion

Fa in mezo ä lotta ô gran Navigatô;

Cö spirito ô n’è ô moto e a direzion,

Co-a man ô fà lê solo quanto lô,

E co-a so voxe forte comme ûn tron

Comme ô sô a lûxe a-i astri cö so raggio,

O commûnica a tutti ô so coraggio.

Ma visto poi, che e cose andavan ben,

E i so amixi façeivan boin affari

In mezo a-e file di nemixi Indien

Façendo co-a so sciabbra immensi sguari;

O rifletteiva allôa che ghe conven

D’andâ in aggiutto de Guacanagari,

Ch’ô se batteiva (e quella lotta a l’ëa

Un’affare ciù serio) con Tamea.

